
Vendim nr.54, datë 05.03.2020
Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha,


Anëtare    e   Gjykatës  Kushtetuese

Fiona Papajorgji,

Anëtare    e        “             “

Marsida Xhaferllari,

Anëtare    e        “             “

në datën 05.03.2020 mori në shqyrtim paraprak kërkesën me nr. 54 Akti, që i përket:

KËRKUES: 

BARDHYL IBRA
OBJEKTI:

Shqyrtimi nga Mbledhja e Gjyqtarëve i kërkesës së refuzuar nga Kolegji i Gjykatës Kushtetuese me vendimin nr. 4, datë 02.12.2019.
BAZA LIGJORE:

Nenet 42, 131/1/f dhe 134/1/i të Kushtetutës së Republikës së Shqipërisë; neni 6 i Konventës Evropiane për të Drejtat e Njeriut; ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:

I

1. Kolegji i Gjykatës Kushtetuese, me vendimin nr. 4, datë 02.12.2019, ka vendosur moskalimin për shqyrtim në seancë plenare të ankimit individual kushtetues të kërkuesit, me arsyetimin se pretendimet e tij ishin haptazi të pabazuara. Ankimi individual kushtetues i kërkuesit kishte për objekt shfuqizimin e vendimit nr. 4, datë 17.04.2018 të Kolegjit Civil të Gjykatës së Lartë (dhomë këshillimi) dhe konstatimin e cenimit të së drejtës së aksesit dhe sigurisë juridike, si pasojë e mosregjistrimit të kallëzimit penal nga Prokuroria e Gjykatës së Shkallës së Parë për Krime të Rënda.
II
2. Kërkuesi i është drejtuar përsëri Gjykatës Kushtetuese, duke kërkuar që Mbledhja e Gjyqtarëve të shqyrtojë përsëri kërkesën e tij, të refuzuar me vendimin nr. 4, datë 02.12.2019 të Kolegjit të Gjykatës Kushtetuese, duke parashtruar se pretendimet e tij janë të bazuara në ligj.
III

Vlerësimi i Kolegjit

3. Kolegji vëren se sipas neneve 131/1/f, 134/1/i dhe 134/2 të Kushtetutës, si dhe nenit 71 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (në vijim ligji nr. 8577/2000), çdo individ mund të vërë në lëvizje Gjykatën Kushtetuese nëpërmjet ankimit kushtetues individual kur vlerëson se i janë cenuar liritë dhe të drejtat kushtetuese. 
4. Neni 133, pika 1, i Kushtetutës dhe neni 31 i ligjit nr. 8577/2000 përcaktojnë se fillimisht çdo ankim individual kushtetues i nënshtrohet fazës së shqyrtimit paraprak të kërkesës, ku vlerësohet nëse kërkesa e paraqitur duhet të pranohet për gjykim në seancë plenare. 
5. Faza e shqyrtimit paraprak fillon gjithnjë nga Kolegji i përbërë nga tre gjyqtarë të Gjykatës Kushtetuese, i cili, bazuar në nenet 31 dhe 31/a të ligjit nr. 8577/2000, për kërkesat të cilat nuk kanë të meta, disponon në tri mënyra: (i) vendos moskalimin e çështjes në seancë plenare, kur të tre gjyqtarët vlerësojnë njëzëri se kërkesa nuk plotëson kriteret kushtetuese dhe formale për shqyrtimin kushtetues të saj; (ii) kalon çështjen për shqyrtim paraprak në Mbledhjen e Gjyqtarëve, në çdo rast kur ndonjë nga tre gjyqtarët e Kolegjit nuk është i një mendimi me të tjerët për kriteret kushtetuese dhe ligjore të kërkesës; ose (iii) kalon çështjen për shqyrtim në seancë plenare, kur Kolegji vlerëson se kërkesa plotëson kriteret kushtetuese dhe ligjore për shqyrtimin e saj. 
6. Në çështjen në shqyrtim, Kolegji konstaton se kërkuesi i është drejtuar Gjykatës Kushtetuese për shqyrtimin nga Mbledhja e Gjyqtarëve të kërkesës së refuzuar nga Kolegji i Gjyqtarëve me vendimin nr. 4, datë 02.12.2019, duke parashtruar shprehimisht se bëhet fjalë për të njëjtën kërkesë, e cila, njëzëri, nga Kolegji i Gjyqtarëve është vendosur të mos pranohet për shqyrtim në seancë plenare.

7. Kushtetuta dhe ligji nr. 8577/2000 nuk parashikojnë asnjë mjet ankimi ndaj vendimit për moskalimin e çështjes për shqyrtim në seancë plenare, edhe kur merret nga Kolegji njëzëri, edhe kur merret me shumicë votash nga Mbledhja e Gjyqtarëve. 
8. Duke iu referuar rregullave të mësipërme, Kolegji evidenton, së pari, se në çdo rast kërkesa e paraqitur nga individi në Gjykatën Kushtetuese shqyrtohet paraprakisht nga Kolegji me tre gjyqtarë kushtetues, të cilët vlerësojnë kriteret e pranueshmërisë për gjykimin e çështjes. Së dyti, kur Kolegji prej tre gjyqtarësh vendos moskalimin e çështjes në seancë plenare, bëhet fjalë për ato raste kur të tre gjyqtarët kanë mendim të njëjtë dhe nuk kanë debat për mungesën e kritereve kushtetuese dhe ligjore në lidhje me pranimin e çështjes për gjykim kushtetues, që do të thotë se mungesa e kritereve kushtetuese dhe ligjore është një situatë e qartë ligjore dhe faktike. Së treti, Mbledhja e Gjyqtarëve vlerëson nëse një kërkesë është e pranueshme për shqyrtim nga Gjykata Kushtetuese në seancë plenare vetëm nëse vihet në lëvizje nga vetë Kolegji i Gjykatës Kushtetuese dhe jo nga kërkuesi. Është pikërisht Kolegji i Gjykatës Kushtetuese që e fillon procedurën e shqyrtimit paraprak në Mbledhjen e Gjyqtarëve, atëherë kur ndonjë prej tre gjyqtarëve nuk është i një mendimi me të tjerët për kriteret kushtetuese dhe ligjore të kërkesës së paraqitur në Gjykatën Kushtetuese.
9. Për sa i takon kërkimit procedural të kërkuesit se në shqyrtimin e përsëritur të kërkesës së tij nga Mbledhja e Gjyqtarëve të mos marrin pjesë tre gjyqtarët që kanë dhënë vendimin për moskalimin e çështjes në seancë plenare, Kolegji vlerëson se ky kërkim në fazën e shqyrtimit paraprak cenon funksionalitetin e kolegjeve. Gjykata Kushtetuese ka konstatuar se kur pjesëmarrja e anëtarëve të saj në shqyrtimin e çështjes do të konsiderohej si një rast i konfliktit të interesave, atëherë përjashtimi i gjyqtarëve, të cilët ushtrojnë funksionin në gjykatë, do të çonte në mosarritjen e numrit të nevojshëm për shqyrtimin e çështjes nga Gjykata dhe ajo do të bllokohej për të vazhduar shqyrtimin e saj. Pra, Gjykata ka vlerësuar se funksionaliteti i saj prevalon në raport me parimin e paanësisë, domethënë nëse ka vend për përjashtimin e gjyqtarit nga gjykimi, përjashtimi i tij nuk pranohet nëse dëmton funksionalitetin e gjykatës (shih vendimin nr. 2, datë 18.01.2017 të Gjykatës Kushtetuese).
10.  Për sa më sipër, Kolegji arrin në përfundimin se kërkesa është haptazi e pabazuar dhe duhet të vendoset moskalimi i çështjes për shqyrtim në seancë plenare.

PËR KËTO ARSYE,


Kolegji i Gjykatës Kushtetuese të Republikës së Shqipërisë, në bazë të nenit 31/a, shkronja “e”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:

Moskalimin e çështjes për shqyrtim në seancë plenare.

